
Mong ógvast við av plakat­
um, sum eru klistraðar upp 
á býbussarnar í Havn. Sum 
skilst er talan um eina kam­
panju, sum hevur til enda­
máls at fáa fólk at koyra 
buss.

Men er tað veruliga neyð­
ugt at bera ein so einfaldan 
boðskap fram við  so vána­
ligum málburði?

Tey stava »buss« við fýra 
s'um, og aftast á bussinum 
stendur: »Lova bussinum 
út« – skrivað á banalum 

barnamáli.
Tá Ferðslutrygd fyri 

nøkrum árum síðani hevði 
sama boðskap til bilførar­
arnar, stóð skrivað: »Sleppið 
bussinum út«.

Tað er eitt áhugavert uppskot, sum 
andstøðuflokkarnir hava lagt fram 
á ting nú í tøkum tíma � uppskotið 
um bann fyri at selja og keypa fisk­
iloyvi.

Andstøðan skjýtur upp at seta 
inn í lógina um vinnuligan fiski­
skap, at veiðiloyvi bert eru tíðara­
vmarkað brúksloyvi og kunnu ikki 
avhendast millum eigarar av fisk­
iførum ella til onnur. Um fiskifar 
skiftir eigara, so fellir veiðiloyvið og 
øll fiskirættindi beinanvegin aftur 
til landið.

Poul Michelsen, formaður í 
Framsókn segði við útvarpið, at tey 
í andstøðuni ræðast tað, sum nú fer 
fram. Hann segði, at trýstið er mass­
ivt, nógvar sølur fara fram, sum 

slett ikki hava nátúrligt grundarlag. 
Hann sigur, at lógin um vinnuligan 
fiskiskap er útholað og vísir á, at 
hon er broytt meira enn 100 ferðir.

Tað er lætt at semjast um skeiv­
leikan í tí, at ávísir reiðarar skulu 
kunna gera sær dælt av, at teir hava 
fingið fiskiloyvi – at teir kunnu selja 
tann fisk, sum enn svimur í sjónum, 
og soleiðis ríka seg – í summum før­
um við hundraðtals milliónum, sum 
ein illa smíðað lóg um kapitalvinn­
ingsskatt – ella eitt tilvitað hol í lóg­
ini – kann geva reiðarum skattafrítt 
niður í lumman.

Hinvegin er tað eisini lætt at 
semjast um tað, sum Bjarni Djur­
holm sigur um, at vinnan má vita, 
hvar hon flýtur. At trygd má vera 

fyri, at íløgur kunnu forrentast, 
og at ikki kappað verður á stokki­
num.

Í so máta hevur hann rætt í, at 
tað er eitt populistiskt uppskot at 
koma við soleiðis í tøkum tíma. Men 
fyri tað er uppskotið áhugavert. Og 
tað, sum ger tað serliga áhugavert 
er, at tað hevur ongan kjans at 
verða samtykt av tí einfaldu orsøk, 
at Fólkaflokkurin er ímóti tí. Og 
Fólkaflokkurin hevur takið á Sam­
bandsflokkinum, og tí verður upp­
skotið ikki samtykt. Og tá teir smáu 
flokkarnir í samgonguni bara virka 
sum atkvøðuneyt, so er slagið hjá 
Fólkaflokkinum vunnið upp á for­
hond.

Tað er uttan iva meiriluti í løg­

tinginum fyri at ger hesa broyting 
– tillagað so ella so – sum andstøðan 
skjýtur upp. Uttan iva kundi stórur 
partur av Sambandsflokkinum tik­

ið undir við tí og harvið teir smáu 
eisini. Men tað er eitt søguligt fakt­
um, at í eini samgongu, har Fólka­
flokkurin er partur, har ræður 
Fólkaflokkurin eina í fiskivinnu­
politikki eins og skattapolitikki. At 
tað nú er Sambandsflokkurin, sum 
ger sum Fólkaflokurin vil, er rein 
tilvild. Javnaðarflokkurin og Tjóð­
veldi gera júst á sama hátt, tá teir 
eru saman við Fólkaflokkinum.

Tí kunnu søluhugaðu reiðararnir 
sova trygt so leingi Fólkaflokkurin 
situr í Tinganesi.

Fólkaflokkurin ræður altíð 
eina í fiskivinnupolitikki

Jóannes Jacobsen Kaj Leo 
hevur júst rokkið einum 
markatali. Tíðarskeiðið 1. 
oktober 2008 (Kaj Leo gjørd­
ist løgmaður 26. september 
2008) til 1. mars 2012 (nýggj­
astu hagtølini vit hava) var 
nettoflytingin úr Føroyum 
1001 persónar. 

Men nú gloyma vit tað 
og hyggja frameftir...

1.001 fólk færri 
undir Kaj Leo

Reiðarar kunnu sova trygt

Í áhugaverdu sendingunum 
hjá Kringvarpinum, »Tíðar­
innar bakspegil«, er mangt 
og hvat forkunnugt at hoyra. 
Men tað krevur sjálvandi sítt 
at finna fram søguligt tilfar, 
men tá verturin tekur apríl­
søgur sum »søguligt tilfar«, 
so kunnu tey, ið minnast, 
smílast enn meira.

Útvarpið hevur nakrar 
klassikarar, tá tað kemur til 
1. apríl søgur. Tiltikin er søg­
an um Hvítubjørn í seksti­
árunum, sum kom rekandi 
á Havnina á einum ísflaka 
– men sum vísti seg at vera 
skipið Hvítabjørn. Onnur er, 
tá teir skuldu royndarskjóta 

kanóninar á Skansanum 
í 1981. Men klassikarin frá 
sjeytiárunum var, tá Post­
verkið varð yvirtikið 1. apríl 
í 1976, og tað var her, Gunnar 
Nolsøe varð lumpaður í 
síðstu viku, tá hann spældi 
brotið úr tíðindasendingini 
1. apríl í 1976:

Har verður greitt frá há­
tíðarhaldi í gamla Kommunu­
skúlagarðinum, har løgmaður, 
landsstýrismenn og ting­
menn ganga skrúðgongu í 
føroyskum klæðum og húða­
skóm, meðan Finnbogi Isak­
sen skuldi standa á Posthús­
trappuni og skeinkja snaps úr 
veðrahorni, sum hann fekk í 

tanngávu frá bóndanum á 
Trøllanesi.

Men tað sum Gunnar 
Nolsøe ikki segði var, at hetta 
var altso aprílsøgan hjá út­
varpinum hetta árið.

Í sambandi við yvirtøkuna 
av Postverkinum hevði 
veitsla verið kvøldið fyri. 
Søgur gingu tá um, at ar­
beiðskonan hjá Atla Dam, 
løgmanni, í bráðskundi 
royndi at vakja løgmann, tá 
hon hoyrdi tíðindi hendan 
morgunin. Hon helt, at løg­
maður hevði forsovið seg. 
Men løgmaður visti einki um 
skrúðgongur, føroysk klæði 
og húðaskógvar...

Kringvarpið hoppaði 
upp á egna aprílsøgu

Fólka­
vøkstur er 
aðalmálð
Kaj Leo Holm Johannesen
kjak á síðu 17

Aftur­
hald kenn­
ir einki 
afturhald
Høgni Hoydal
kjak á síðu 16

Lisið á

Hendan myndin er 
kanska tikin 1. apríl í 

1976, tá útvarpið sendi 
fólk apríl oman í gamla 
Kommunuskúlagarðin

Skilja havnarfólk 
bara barnamál?


